༄༅། །འབྲི་རུ་རྫོང་གི་གཡའ་གྲོ་སྔོག་འཐུའི་དོ་དམ་བྱ་ཐབས།

ལེའུ་དང་པོ།  སྤྱིའི་རྩ་དོན།
དོན་ཚན་དང་པོ། ལུགས་མཐུན་གྱི་སྒོ་ནས་རང་བྱུང་ཐོན་ཁུངས་བེད་སྤྱོད་བྱེད་པ་དང་། གཡའ་གྲོ་སྔོག་འཐུ་དང་ཉོ་ཚོང་གི་སྒྲིག་ལམ་ཚད་ལྡན་བཟོ་བ། ཞིང་འབྲོག་མང་ཚོགས་ཀྱི་ཁེ་ཕན་འགན་སྲུང་བྱེད་པ། དེ་བཞིན་སྐྱེ་ཁམས་ཁོར་ཡུག་སྲུང་སྐྱོང་བྱེད་པ་དང་དཔལ་འབྱོར་དང་སྤྱི་ཚོགས་རྒྱུན་མཐུད་གོང་འཕེལ་ཡོང་བ་སོགས་སྐུལ་འདེད་གཏོང་བའི་ཆེད་དུ《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་རྩྭ་ཐང་བཅའ་ཁྲིམས》དང་། 《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་མཚོ་བོད་མཐོ་སྒང་གི་སྐྱེ་ཁམས་སྲུང་སྐྱོབ་བཅའ་ཁྲིམས》《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་རི་སྐྱེས་རྩི་ཤིང་སྲུང་སྐྱོབ་སྲོལ་ཡིག》 《བོད་རང་སྐྱོང་ལྗོངས་ཀྱི་རི་སྐྱེས་རྩི་ཤིང་སྲུང་སྐྱོབ་བྱ་ཐབས》སོགས་འབྲེལ་ཡོད་བཅའ་ཁྲིམས་དང་ཁྲིམས་སྲོལ་གྱི་གཏན་འབེབས་གཞིར་བཟུང་འབྲི་རུ་རྫོང་གི་དོན་དངོས་དང་ཟུང་འབྲེལ་བྱས་ནས་བྱ་ཐབས་འདི་བཟོས་པ་ཡིན།
དོན་ཚན་གཉིས་པ། རང་རྫོང་གི་སྲིད་འཛིན་ས་ཁོངས་ནང་གི་རྒྱལ་ཁབ་ཀྱིས་ལོགས་སུ་གཏན་འབེབས་བྱས་པ་ཕུད། གཡའ་གྲོ་སྔོག་འཐུ་དོ་དམ་དང་འབྲེལ་བའི་བྱེད་སྒོ་ལ་བྱ་ཐབས་འདི་སྤྱད་ན་འཐུས།
དོན་ཚན་གསུམ་པ། རྫོང་རིམ་པའི་མི་དམངས་སྲིད་གཞུང་དང་རང་བྱུང་ཐོན་ཁུངས་དང་ནགས་ལས་རྩྭ་ཐང་ཅུད་ནི་སྲིད་འཛིན་ས་ཁོངས་དེ་གའི་ནང་གི་གཡའ་གྲོ་སྔོག་འཐུའི་དོ་དམ་སྲིད་འཛིན་གཙོ་སྐྱོང་སྡེ་ཁག་ཡིན།
དོན་ཚན་བཞི་པ། གཡའ་གྲོ་སྔོག་འཐུ་བྱེད་མཁན་གྱིས་ལུགས་མཐུན་དང་གོ་རིམ་ལྡན་པའི་ངང་སྔོག་འཐུ་བྱས་ནས། ཐོན་ཁུངས་གྲོན་ཆུང་དང་སྐྱེ་ཁམས་ཁོར་ཡུག་སྲུང་སྐྱོབ་བྱས་ཏེ་སྔོག་འཐུ་བྱེད་དབང་ལ་གནོད་འཚེ་གཏོང་མཁན་ལ་ལྟ་སྐུལ་བྱེད་པའི་འགན་འཁྲི་འཁུར་དགོས་པ་དང་བྱ་ཐབས་འདིར་བརྩི་སྲུང་ནན་པོ་ཞུ་དགོས།
དོན་ཚན་ལྔ་པ། སྔོག་འཐུ་མི་སྣ་དང་། སྔོག་འཐུའི་ལག་ཁྱེར་གཉེར་བའི་ཆ་རྐྱེན། སྐྱེ་ཁམས་སྲུང་སྐྱོང་། ཉོ་ཚོང་དོ་དམ་སོགས《འབྲི་རུ་རྫོང་གི་དབྱར་རྩྭ་དགུན་འབུ་སྔོག་འཐུའི་དོ་དམ་ལག་བསྟར་ཞིབ་སྲོལ》ལ་གཞིགས་ནས་ལག་བསྟར་བྱེད་དགོས།
ལེའུ་གཉིས་པ།  སྔོག་འཐུའི་དོ་དམ།
དོན་ཚན་དྲུག་པ། ལོ་ལྟར་གཡའ་གྲོ་སྔོག་འཐུ་མ་བྱས་གོང་། རྫོང་ཨུད་དང་རྫོང་སྲིད་གཞུང་གི་ལས་ཀའི་བླང་བྱ་གཞིར་བཟུང་ཤང་དང་གྲོང་རྡལ་མི་དམངས་སྲིད་གཞུང་གིས་གྲོང་ཚོ་ཁག་གི་གྲོང་ཚོ་ཨུ་ལྷན་སྒྲིག་འཛུགས་བྱས་ཏེ་གཡའ་གྲོ་སྔོག་འཐུ་བྱ་རྒྱུའི་སྐུལ་སློང་ཚོགས་ཆེན་འཚོགས་ནས་སྔོག་འཐུའི་དོན་ཚན་ཡོངས་བསྒྲགས་བྱེད་དགོས།
དོན་ཚན་བདུན་པ། གཡའ་གྲོ་སྔོག་འཐུ་བྱེད་སྐབས་སྔོག་འཐུའི་ལག་ཁྱེར（དབྱར་རྩྭ་དགུན་འབུ་སྔོག་འཐུའི་ལག་ཁྱེར）འཁྱེར་ནས་སྔོག་འཐུ་བྱེད་དགོས། 
དོན་ཚན་བརྒྱད་པ། གཡའ་གྲོ་སྔོག་འཐུ་བྱེད་སྐབས་མི་གཅིག་ལ་ལག་ཁྱེར་གཅིག་དང་ལག་ཁྱེར་གཉིས་གཅིག་སྒྲིལ་གྱི་དོ་དམ་རྩ་དོན་མཐའ་འཁྱོངས་བྱེད་དགོས། ལག་ཁྱེར་མེད་པར་སྔོག་འཐུ་བྱེད་པ་དང་ལག་ཁྱེར་གཉིས་མི་མཐུན་པར་སྔོག་འཐུ་བྱེད་པའམ་ཡང་ན་སྔོག་འཐུ་བཀག་སྡོམ་ཁུལ་དུ་སྔོག་འཐུ་བྱེད་པ་སོགས་བྱེད་མི་ཆོག
ལག་ཁྱེར་གཉིས་གཅིག་ཏུ་སྒྲིལ་བ་ཞེས་པ་ནི་རང་ཉིད་ཀྱི་ཐོབ་ཐང་ལག་ཁྱེར་རམ་ཡང་ན་ཐེམ་ཐོ་དང་སྔོག་འཐུའི་ལག་ཁྱེར（དབྱར་རྩྭ་དགུན་འབུ་སྔོག་འཐུའི་ལག་ཁྱེར）གྱི་ཆ་འཕྲིན་དབར་མཐུན་དགོས་པ་ལ་ཟེར།
དོན་ཚན་དགུ་པ། རི་སྐྱེས་རྩི་ཤིང་ཁྲིམས་འགལ་ངང་སྔོག་འཐུ་བྱེད་པར་བཀག་འགོག་བྱས་ནས་རི་སྐྱེས་རྩི་ཤིང་རྒྱུན་མཐུད་ངང་འཕེལ་རྒྱས་གཏོང་ཆེད། འབྲི་རུ་རྫོང་གིས་རྫོང་དེ་གའི་ས་ཁོངས་ཀྱི་ཁྱད་ཆོས་ལ་གཞིགས་ནས་སྔོག་འཐུའི་དུས་ཚོད་གཏན་འབེབས་བྱས་པ་གཤམ་གསལ་ལྟར། 
གཡའ་གྲོ་སྔོག་འཐུའི་དུས་ཚད་ནི་ཉིན་20ཡིན་ཏེ་ལོ་རེའི་ཟླ་བ་8པའི་ཚེས10ཉིན་ནས་ཟླ་བ་8པའི་ཚེས་30ཉིན་བར་དང་། ཉིན་རེའི་སྔོག་འཐུ་བྱེད་པའི་དུས་ཚོད་ནི་སྔ་དྲོའི་ཆུ་ཚོད་8:00ནས་ཕྱི་དྲོའི་ཆུ་ཚོད་20:00བར་ཡིན།
ལེའུ་གསུམ་པ།  སྔོག་འཐུའི་སྒྲིག་ལམ།
དོན་ཚན་བཅུ་པ། ཤང་དང་གྲོང་རྡལ་ཁག་གི་མི་དམངས་སྲིད་གཞུང་གིས་རང་ཁོངས་ས་ཁུལ་གྱི་གཡའ་གྲོ་སྔོག་འཐུའི་དོ་དམ་གྱི་བྱེད་པོའི་འགན་འཁྲི་འཁུར་དགོས་པ་དང་། རྫོང་དང་ཤང་གྲོང་མི་དམངས་སྲིད་གཞུང་གིས་གཡའ་གྲོ་སྔོག་འཐུའི་བྱེད་སྒོའི་སྒྲིག་འཛུགས་དང་འགོ་ཁྲིད་བྱེད་རྒྱུར་ཤུགས་སྣོན་རྒྱག་དགོས།
དོན་ཚན་བཅུ་གཅིག་པ། ཤང་དང་གྲོང་རྡལ་ཁག་གི་མི་དམངས་སྲིད་གཞུང་དང་། མངགས་གཏོང་ཁང་གི་མི་དམངས་ཉེན་རྟོག་པ། གྲོང་ཚོ“ཨུ་ལྷན་གཉིས”ཀྱི་ཚན་ཁག་གི་ཁོངས་མི། དུད་སྦྲེལ་ཐེམ་དཔོན། གྲོང་ཚོར་བཅའ་སྡོད་ལས་དོན་རུ་ཁག་བཅས་ཀྱིས་སྔོག་འཐུའི་ས་ཁོངས་ཀྱི་མི་སྣ་དང་། རླངས་འཁོར། དངོས་ཟོག་བཅས་ལ་སྐོར་ཞིབ་དང་ཞིབ་བཤེར་བྱ་རྒྱུར་ཤུགས་སྣོན་བརྒྱབ་སྟེ་མང་ཚོགས་ལ་སློབ་གསོ་དང་། ཞབས་ཞུ། དོ་དམ་བཅས་ཀྱི་ལས་དོན་སྒྲུབ་རྒྱུར་འགན་འཁུར་ནས་སྔོག་འཐུའི་སྒྲིག་ལམ་སྲུང་སྐྱོང་བྱེད་དགོས།
དོན་ཚན་བཅུ་གཉིས་པ། སྔོག་འཐུའི་ས་ཚིགས་སུ་སྦྲ་གུར་ཕུབ་པ་དང་འཁོར་རིགས་འཇོག་སྐབས་དེ་སྔའི་རྒྱུན་སྲོལ་གཞིར་བཟུང་བྱས་ཏེ་ས་ཆ་འདེམས་དགོས་པ་ལས་རང་དགར་བརྗེ་མི་ཆོག  གཡའ་གྲོ་སྔོག་འཐུ་ཁུལ་གྱི་མང་ཚོགས་ཀྱི་རླངས་འཁོར་དང་ཡུལ་གཞན་ནས་སྔོག་འཐུ་བྱེད་མཁན་མང་ཚོགས་ཀྱི་རླངས་འཁོར་ཚང་མ་སྔོག་འཐུ་ཁུལ་གྱི་ཤང་གྲོང་དང་གྲོང་ཚོ་ཨུ་ལྷན་གྱིས་དམིགས་འཛུགས་བྱས་པའི་ས་ཆར་འཇོག་དགོས་ཤིང་རླངས་འཁོར་ལ་གཅིག་གྱུར་དོ་དམ་བྱེད་བདེ་བའི་ཆེད་དུ་རླངས་འཁོར་འཇོག་ས་ཚང་མ་སྦྲ་གུར་རྒྱག་སའི་ཉེ་འགྲམ་དུ་འཇོག་དགོས།
དོན་ཚན་བཅུ་གསུམ་པ། རྫོང་རིམ་པའི་དབར་གཡའ་གྲོ་སྔོག་འཐུའི་གྲོས་མཐུན་ཡོད་ཚེ་གྲོས་མཐུན་ལྟར་ལག་བསྟར་བྱེད་དགོས།
དོན་ཚན་བཅུ་བཞི་པ། ཤང་དང་གྲོང་རྡལ་ཁག་གི་མི་དམངས་སྲིད་གཞུང་གིས་སྔ་སྣུར་དུ་མཐའ་ཁོར་ཤང་གྲོང་དང་གཡའ་གྲོ་སྔོག་འཐུའི་གྲོས་མཐུན་ལས་དོན་ཡག་པོ་བསྒྲུབས་ཏེ་ས་མཚམས་ལས་བརྒལ་ནས་སྔོག་འཐུ་བྱེད་པར་སྔོན་འགོག་བྱེད་དགོས།
ལེའུ་བཞི་པ།  ལྟ་སྐུལ་དང་ཞིབ་བཤེར།
དོན་ཚན་བཅོ་ལྔ་པ། ཤང་དང་གྲོང་རྡལ་ཁག་གི་མི་དམངས་སྲིད་གཞུང་གིས་རྫོང་མི་དམངས་སྲིད་གཞུང་གི་འབྲེལ་ཡོད་བརྡ་ཐོའི་བླང་བྱ་གཞིར་བཟུང་གཡའ་གྲོའི་ཐོན་ཁུངས་གསར་སྤེལ་དང་སྲུང་སྐྱོང་བྱེད་རྒྱུར་ལྟ་སྐུལ་ཞིབ་བཤེར་བྱེད་དགོས་པ་དང་། དུས་མཚུངས་སུ་རྫོང་རང་བྱུང་ཐོན་ཁུངས་དང་ནགས་ལས་རྩྭ་ཐང་ཅུད། ནག་ཆུ་གྲོང་ཁྱེར་སྐྱེ་ཁམས་ཁོར་ཡུག་ཅུད(འབྲི་རུ་རྫོང)ཡན་ལག་ཅུད་སོགས་ཀྱིས་དུས་ཐོག་ཏུ་ཁྲིམས་འཛིན་ལྟ་སྐུལ་བྱས་ཏེ་སྒྲིག་འགལ་གྱི་གཡའ་གྲོ་སྔོག་འཐུ་དང་སྐྱེ་ཁམས་ཁོར་ཡུག་ལ་གཏོར་བཤིག་གཏོང་བའི་བྱ་སྤྱོད་ལ་ཞིབ་བཤེར་ཐག་གཅོད་བྱེད་དགོས།
ཤང་དང་གྲོང་རྡལ་མི་དམངས་སྲིད་གཞུང་གིས་རང་འགུལ་ངང་རྫོང་འཕྲལ་རྐྱེན་མྱུར་སེལ་བཀོད་འདོམས་པུའུ་དང་འབྲེལ་ཡོད་ཚན་པ་འབྲེལ་མཐུད་བྱས་ཏེ་གཅིག་གྱུར་མཐུན་སྦྱོར་ལ་ཤུགས་སྣོན་བརྒྱབ་ནས་བཟའ་བཅའ་དང་། སྨན་རྫས། གཞུང་ལམ་འགྲིམ་འགྲུལ་བདེ་འཇགས། མེ་ཟོན་བདེ་འཇགས། ས་གཤིས་གནོད་འཚེ་འགོག་བཅོས་སོགས་ཁྱབ་ཁོངས་ཀྱི་བདེ་འཇགས་ཞིབ་བཤེར་བྱེད་ཤུགས་ཕྱོགས་ཡོངས་ནས་ཆེ་རུ་གཏོང་དགོས། རྫོང་གནམ་གཤིས་ཅུད་ཀྱིས་གནམ་གཤིས་སྔོན་དཔག་གི་ཆ་འཕྲིན་ཡོངས་བསྒྲགས་དང་དྲིལ་བསྒྲགས་ལས་དོན་ཡག་པོ་བསྒྲུབས་ནས་བསམ་ཡུལ་ལས་འདས་པའི་དོན་རྐྱེན་སྣ་ཚོགས་ཐོན་རྒྱུར་དོགས་ཟོན་ཏན་ཏིག་བྱེད་དགོས།
དོན་ཚན་བཅུ་དྲུག་པ། ཤང་དང་གྲོང་རྡལ་ཁག་གི་མི་དམངས་སྲིད་གཞུང་གིས་ཐོལ་བྱུང་རང་བཞིན་གྱི་སྤྱི་པའི་དོན་རྐྱེན་གྱི་ཐག་གཅོད་སྔོན་ཇུས་བཟོས་ནས་གཡའ་གྲོ་སྔོག་འཐུའི་རྩོད་གཞི་དུས་ཐོག་ཏུ་འདུམ་གཅོད་བྱེད་དགོས།
དོན་ཚན་བཅུ་བདུན་པ། སྔོག་འཐུ་མི་སྣས་སྒྲིག་སྲོལ་ལས་འགལ་ཏེ་གཡའ་གྲོ་སྔོག་འཐུ་བྱེད་པ་དང་། སྐྱེ་ཁམས་ཁོར་ཡུག་དང་རྩྭ་ཐང་ཐོག་གི་ཕྱུགས་ལས་སྒྲིག་བཀོད་ལ་གཏོར་བཤིག་གཏོང་བའི་བྱ་སྤྱོད་རིགས་ཕྲད་ཚེ་ཁ་ཏ་བསླབ་བྱ་བྱེད་དབང་ཡོད་པ་མ་ཟད། ས་གནས་དེ་གའི་ཤང་དང་གྲོང་རྡལ་མི་དམངས་སྲིད་གཞུང་ལ་སྙན་སེང་ཞུ་དགོས།
དོན་ཚན་བཅོ་བརྒྱད་པ། ཚན་པ་དང་མི་སུ་ཞིག་གིས་ཀྱང་ཁྲིམས་བསྟར་མི་སྣས་ཁྲིམས་ལྟར་ལྟ་སྐུལ་དང་ཞིབ་བཤེར་བྱེད་པར་འགོག་རྐྱེན་བཟོ་མི་ཆོག ཁྲིམས་བསྟར་མི་སྣས་བཅའ་ཁྲིམས་ལྟར་ལྟ་སྐུལ་དང་ཞིབ་བཤེར་བྱེད་སྐབས་གཤམ་གསལ་བྱ་ཐབས་སྤྱོད་དབང་ཡོད་པ་སྟེ།
(གཅིག)སྔོག་འཐུ་བྱེད་མཁན་ལ་འབྲེལ་ཡོད་ཀྱི་ལག་ཁྱེར་ཡོད་མེད་དཔྱད་བཤེར་བྱ་རྒྱུའི་བླང་བྱ་འདོན་པ།
(གཉིས)སྔོག་འཐུ་བྱ་ཡུལ་དུ་བསྐྱོད་དེ་རྩད་ཞིབ་ཐིག་ལེན་དང་། པར་ལེན། བརྙན་ལེན་སོགས་ཀྱི་ལྟ་སྐུལ་ཞིབ་བཤེར་བྱེད་པ།
(གསུམ) རྩྭ་ར་གཏོར་སྐྱོན་བྱེད་པའི་ཡོ་བྱད་གཞུང་གཞེས་གཏོང་བ།
(བཞི) སྔོག་འཐུ་བྱས་རྗེས་ཕྱིར་སྐོང་མི་བྱེད་པའི་རིགས་ལ་མྱུར་དུ་ཕྱིར་སྐོང་བྱེད་དུ་འཇུག་པ།
(ལྔ)ཁྲིམས་ལྟར་སྔོག་འཐུ་བྱེད་མཁན་ལ་བྱ་ཐབས་འདི་ལས་འགལ་བའི་བྱ་སྤྱོད་གཞན་དག་མཚམས་འཇོག་བྱེད་དུ་འཇུག་པ་བཅས།
ལེའུ་ལྔ་པ།  བཅའ་ཁྲིམས་ཀྱི་འགན་འཁྲི།
དོན་ཚན་བཅུ་དགུ་པ། སྔོག་འཐུའི་ལག་ཁྱེར་མེད་པའམ་ཡང་ན་སྔོག་འཐུའི་ལག་ཁྱེར་གྱི་གཏན་འབེབས་གཞིར་མ་བཟུང་བར་རྒྱལ་ཁབ་ཀྱི་རིམ་པ་གཉིས་པའི་གཙོ་གནད་སྲུང་སྐྱོབ་གི་རི་སྐྱེས་རྩི་ཤིང(གཡའ་གྲོ)སྔོག་འཐུ་བྱས་པར་རང་བྱུང་ཐོན་ཁུངས་དང་ནགས་ལས་རྩྭ་ཐང་ཚན་པས《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་རི་སྐྱེས་རྩི་ཤིང་སྲུང་སྐྱོབ་སྲོལ་ཡིག》དང་འབྲེལ་ཡོད་བཅའ་ཁྲིམས་དང་ཁྲིམས་སྲོལ་ལྟར་ཆད་པ་གཅོད་དགོས།
དོན་ཚན་ཉི་ཤུ་པ། རྒྱལ་ཁབ་ཀྱི་རིམ་པ་གཉིས་པའི་གཙོ་གནད་སྲུང་སྐྱོབ་གི་རི་སྐྱེས་རྩི་ཤིང(གཡའ་གྲོ)ཁྲིམས་འགལ་གྱིས་ཕྱིར་འཚོང་དང་ཉོ་སྒྲུབ་བྱས་ཚེ། རང་བྱུང་ཐོན་ཁུངས་དང་ནགས་ལས་རྩྭ་ཐང་ཅུད་ཡང་ན་ཚོང་ར་ལྟ་སྐུལ་དོ་དམ་ཅུད་ཀྱིས《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་རི་སྐྱེས་རྩི་ཤིང་སྲུང་སྐྱོབ་སྲོལ་ཡིག》དང་འབྲེལ་ཡོད་བཅའ་ཁྲིམས་དང་ཁྲིམས་སྲོལ་ལྟར་ཆད་པ་གཅོད་དགོས།
དོན་ཚན་ཉེར་གཅིག་པ། རྒྱལ་ཁབ་ཀྱི་རིམ་པ་གཉིས་པའི་གཙོ་གནད་སྲུང་སྐྱོབ་བྱེད་པའི་རི་སྐྱེས་རྩི་ཤིང(གཡའ་གྲོ)སྔོག་འཐུའི་ལག་ཁྱེར་དང་ཕྱིར་གཏོང་ནང་འདྲེན་ཆོག་པའི་དཔང་ཡིག་གམ་ཡང་ན་འབྲེལ་ཡོད་ཆོག་མཆན་ཡིག་ཆ་དང་ཤོག་བྱང་བཤུག་སྤྲོད་བྱས་ཚེ་རང་བྱུང་ཐོན་ཁུངས་དང་ནགས་ལས་རྩྭ་ཐང་ཅུད་ཡང་ན་ཁྲོམ་ར་ལྟ་སྐུལ་དོ་དམ་ཅུད་ཀྱིས《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་རི་སྐྱེས་རྩི་ཤིང་སྲུང་སྐྱོབ་སྲོལ་ཡིག》དང་འབྲེལ་ཡོད་བཅའ་ཁྲིམས་དང་ཁྲིམས་སྲོལ་གཞིར་བཟུང་ཆད་པ་གཅོད་དགོས།
དོན་ཚན་ཉེར་གཉིས་པ། རྒྱལ་ཁབ་ཀྱི་རིམ་པ་གཉིས་པའི་གཙོ་གནད་སྲུང་སྐྱོབ་བྱེད་པའི་རི་སྐྱེས་རྩི་ཤིང(གཡའ་གྲོ)སྔོག་འཐུའི་ལག་ཁྱེར་དང་ཕྱིར་གཏོང་ནང་འདྲེན་ཆོག་པའི་དཔང་ཡིག་གམ་ཡང་ན་འབྲེལ་ཡོད་ཆོག་མཆན་ཡིག་ཆ་དང་ཤོག་བྱང་སོགས་རྫུན་བཟོ་དང་བར་འཚོང་བྱས་ན། རང་བྱུང་ཐོན་ཁུངས་དང་ནགས་ལས་རྩྭ་ཐང་ཅུད་ཡང་ན་ཚོང་ར་ལྟ་སྐུལ་དོ་དམ་ཅུད་ཀྱིས《ཀྲུང་ཧྭ་མི་དམངས་སྤྱི་མཐུན་རྒྱལ་ཁབ་ཀྱི་རི་སྐྱེས་རྩི་ཤིང་སྲུང་སྐྱོབ་སྲོལ་ཡིག》དང་འབྲེལ་ཡོད་བཅའ་ཁྲིམས་དང་ཁྲིམས་སྲོལ་ལྟར་ཆད་པ་གཅོད་དགོས།
དོན་ཚན་ཉེར་གསུམ་པ། བྱ་ཐབས་འདིའི་གཏན་འབེབས་ལས་འགལ་ཏེ། ཤང་གྲོང་མི་དམངས་སྲིད་གཞུང་དང་། འབྲེལ་ཡོད་ཚན་པ། དེ་བཞིན་ལས་དོན་མི་སྣ་བཅས་ཀྱིས་གཡའ་གྲོ་སྔོག་འཐུའི་དོ་དམ་ཞབས་ཞུའི་ཁྲོད་ཁྲིམས་ལྟར་འགན་འཁྲི་མི་སྒྲུབ་པའམ་ཡང་ན་འགན་དབང་གང་བྱུང་དུ་སྤྱོད་པ་དང་། རང་འཁྲིའི་ལས་འགན་སྣང་མེད་དུ་འཇོག་པ། ཉེར་ཕྱོགས་གཡོ་ཟོལ་བྱེད་པ་བཅས་ཀྱི་བྱ་སྤྱོད་ཡོད་ཚེ། འགན་འཁྲི་ཡོད་པའི་འགོ་ཁྲིད་དང་། འབྲེལ་ཡོད་མི་སྣ། འབྲེལ་ཡོད་སྡེ་ཚན་ཁྲིམས་ལྟར་ཐག་གཅོད་བྱ་རྒྱུར་རྩིས་སྤྲོད་བྱེད་དགོས།
དོན་ཚན་ཉེར་བཞི་པ། སྔོག་འཐུ་བྱ་ཡུལ་གྱི་མང་ཚོགས་དང་གྲོང་ཚོ་ཨུ་ཡོན་ལྷན་ཁང་གིས་མང་ཚོགས་སྒྲིག་འཛུགས་བྱས་ཏེ་རང་དགར་འགག་སྒོ་བཙུགས་ནས་ས་ཆ་གཞན་གྱི་སྔོག་འཐུ་མི་སྣ་དབྱར་རྩྭ་དགུན་འབུ་སྔོག་འཐུ་ས་ཁོངས་སུ་བསྐྱོད་རྒྱུར་འགོག་རྐྱེན་བཟོ་བ་དང་ཚོད་འཛིན་བྱེད་མི་ཆོག
དོན་ཚན་ཉེར་ལྔ་པ། སྔོག་འཐུ་མི་སྣའམ་མི་གཞན་དག་ལ་གཤམ་གསལ་གྱི་བྱ་སྤྱོད་ཡོད་མི་ཆོག
(གཅིག)བདེ་འཇགས་དོ་དམ་གྱི་ཉེས་གཅོད་བཅའ་ཁྲིམས་ལས་འགལ་བ་དང་དབྱར་རྩྭ་དགུན་འབུ་སྔོག་འཐུའི་རྒྱུན་ལྡན་གྱི་སྒྲིག་ལམ་མམ་སྤྱི་ཚོགས་ཀྱི་སྒྲིག་ལམ་གཞན་དཀྲུག་པའི་བྱ་སྤྱོད།
(གཉིས) བཅའ་ཁྲིམས་དང་ཁྲིམས་སྲོལ་ནང་བཀག་སྡོམ་བྱས་པའི་བྱ་སྤྱོད་གཞན་དག་བཅས་ཡིན།
དོན་ཚན་ཉེར་དྲུག་པ། སྔོག་འཐུའི་ས་ཚིགས་སུ་སླེབས་པའི་མི་སྣས་ཞིང་འབྲོག་མང་ཚོགས་ལག་ནས་གཡའ་གྲོ་སློང་མི་ཆོག་ལ། དོ་དམ་གྲི་ཆས་དང་འབར་གས་སླ་བའི་དངོས་རྫས་སོགས་ཉེན་ཡོད་དངོས་རྫས་ཁྱེར་མི་ཆོག
དོན་ཚན་ཉེར་བདུན་པ། གཡའ་གྲོའི་རྩོད་གཞི་ཐོན་སྐབས་རྩོད་གཞི་ཡོད་པའི་ཕྱོགས་གཅིག་དང་ཕྱོགས་གཉིས་སམ་ཡང་ན་ཕྱོགས་མང་པོས་ཁོངས་གཏོགས་ཤང་དང་གྲོང་རྡལ་ལ་ཐག་གཅོད་བྱ་རྒྱུའི་རེ་ཞུ་བྱེད་ཆོག  རྩོད་གཞིའི་ཚོགས་སྤྱིས་ཁ་ཏ་བསླབ་བྱར་མ་ཉན་པར་མི་མང་མཉམ་རུབ་ཀྱིས་ཟིང་ཆ་སློང་རིགས་ཡོད་ཚེ་སྤྱི་བདེ་ལས་ཁུངས་ལ་རྩིས་སྤྲད་དེ་ཁྲིམས་ལྟར་ཐག་གཅོད་བྱ་རྒྱུ།
རྩོད་གཞི་ཡོད་པ་མ་ཟད་གྲོས་མཐུན་མ་བྱུང་བའི་རྩོད་གཞིའི་ས་ཁོངས་ཚང་མ་སྔོག་འཐུ་བཀག་སྡོམ་ཁུལ་དུ་བརྩི་བ་རྒྱུ་ཡིན་ལ། གྲོས་མཐུན་མ་བྱུང་གོང་བཀག་སྡོམ་ཁུལ་དུ་སྔོག་འཐུ་བྱེད་མི་ཆོག

ལེའུ་དྲུག་པ།  ཞར་བྱུང་དོན་ཚན།
དོན་ཚན་ཉེར་བརྒྱད་པ། 《བྱ་ཐབས》འདི་འབྲི་རུ་རྫོང་མི་དམངས་སྲིད་གཞུང་གིས་འགྲེལ་བཤད་འགན་འཁུར་བྱ་རྒྱུ།
དོན་ཚན་ཉེར་དགུ་པ། 《བྱ་ཐབས》འདི་2026ལོའི་ཟླ་བ་5པའི་ཚེས་1ཉིན་ནས་བཟུང་ལག་བསྟར་བྱ་རྒྱུ། །

